
⁘ Ⱁ ⱄⰲⱗⱋⰵⱀⱑⰵⰿⱐ ⰺ ⱂⱃⱑⱂⱁⰴⱁⰱⱐⱀⱑⰵⰿⱐ ⱅⱑⰾⰰ ⰺ ⰴⱆⱎⱗ 
ⰱⰵⰸⰿⰾⱏⰲⰻⰺ‧ Ⱄⰾⱁⰲⱁ ‧ⰻ҃ⰶ҃‧

Ⰿⱏⰹ ⱆⰱⱁ ⱑⰽⱁⰶⰵ ⱂⱃⰻⱄⱀⱁ ⰽⱆⱂⰾⰵⱀⰻ ⱀⱑⱌⰻⰺ ⱀⰵⱂⱁⰴⱁⰱⱐⱀⱏⰺⱈⱏ 
ⱄⱅⱃⰰⱄⱅⰻⰺ ⱄⱘⱋⰵ‧ ⰺ ⱃⰰⰱⰻ ⱂⱁⰽⱁⱃⰾⰻⰲⰻ ⰱⱏⰹⰲⱏⱎⰵ‧ ⱁⱅⱏ ⱄⰵⰳⱁ ⰺ 
ⰾⱐⱄⱅⰻ ⰺ ⱁⰱⱃⰰⰸⱏⰹ ⰺ ⰸⰰⱂⱁⰲⱑⰴⰰⱀⰻⱑ ⰺ ⰸⱏⰾⱁⱈⱏⰹⱅⱃⱐⱄⱅⰲⰰ ⱁⱅⱏ 
ⱍⱗⱄⱅⰻ ⱄⱏⰲⱑⰿⱏ‧ ⰲⰾⰰⰴⱏⰹⱍⱐⱄⱅⰲⱁⰲⰰⰲⱏⱎⰻⰺⱈⱏ ⱁⰽⰰⱑⱀⱁⱙ 
ⰴⱆⱎⰵⱙ ⱀⰰⱎⰵⱙ ⰴⱆⱈⱏ‧ ⰺⱀⰻ ⱆⰱⱁ ⱄⱘⱅⱏ ⰺⰶⰵ ⰴⱑⰺⱄⱅⰲⱁⰿⱐ ⰴⱆⱈⰰ
ⱄⰲⱗⱅⰰⰵⰳⱁ ⰺ ⱄⰻⱈⱏ ⱂⱃⱑⰿⱑⱀⰵⱀⰻⰵⰿⱐ‧ ⱁ ⱅⱑⱈⱏ ⰽⱏⰸⱀⰻ 
ⱂⱃⱁⱄⰲⱑⱋⰵⱀⰻ ⰱⱏⰹⰲⱏⱎⰵ‧ ⰺⱀⱏ ⱆⰱⱁ ⰵⱄⱅⱐ ⰺⰶⰵ ⱁⱅⱏ ⱄⱘⱋⱗⱗ ⰲⱏ 
ⱀⰵⰴⱘⰷⱑ ⰱⱁⰾⱑⰸⱀⰻ‧ ⱄⱏⰴⱃⰰⰲⰻⱑ ⱃⰰⱄⰿⰰⱅⱃⱑⱗ ⱂⱁⰽⱁⰺ‧ ⰺ ⰴⱃⱆⰳⱏⰺ‧ 
ⰺⰶⰵ ⱁⱅⱏ ⱄⱘⱋⰰⰵⰳⱁ ⰲⱏ ⱄⱏⰴⱃⰰⰲⰻⰺ ⰱⰾⰰⰳⱁⰴⱆⱎⰻⱑ‧ ⰵⰶⰵ ⰲⱏ 
ⱀⰵⰴⱘⰷⱑ ⰿⰰⰾⱁⰴⱆⱎⰻⰵ ⱃⰰⰸⱆⰿⱑⰲⰰⱗ ⰺ ⰸⱀⰰⰿⰵⱀⱆⱗ‧ ⱅⱑⰿⱐⰶⰵ 
ⰿⱏⰹ ⱑⰽⱁ ⱀⰵⰿⱁⱋⱐⱀⰻ‧ ⱆⰱⱁⱑⱈⱁⰿⱏ ⱄⱗ ⰲⰰⰿⱏ ⱀⱏⰹⱀⱑ ⱁ 
ⰱⰵⰸⰿⰾⱏⰲⱐⱀⱑⰵⰿⱐ ⱂⱃⰻⱄⱅⰰⱀⰻⱋⰻ ⰲⱏ ⱄⰾⱁⰲⱑ 
ⰾⱓⰱⱁⰿⱘⰴⱃⱐⱄⱅⰲⱁⰲⰰⱅⰻ‧ ⱄⱏⰲⱑⰴⱗⱋⰵ ⱂⱃⰻⱄⱀⱁ ⱂⱃⱑⰴⱏⱄⱅⱁⱗⱋⰰ 
ⱀⱑⰽⱁⰵⰳⱁ ⱂⱐⱄⰰ ⱆ ⱅⱃⰰⱂⰵⰸⱏⰹ ⰴⱁⰱⱃⱏⰹⱗ ⰴⱃⱆⰶⰻⱀⱏⰹ‧ ⰺ ⱈⰾⱑⰱⱏ 
ⱃⰵⰽⱏⱎⰵ ⰴⱆⱎⱘ ⱁⱅⱏ ⱅⱁⱗ ⰲⱏⱄⱈⱏⰹⱋⰰⱅⰻ ⱂⱁⰽⱆⱎⰰⱙⱋⰰ ⱄⱗ‧ ⰺ ⱅⱁⰳⱁ
ⱆⱄⱅⱏⰹ ⱀⱁⱄⱗⱋⰰ ⰺ ⱂⱃⱁⱍⰵⰵ ⱁⱅⱏⱅⰻⱍⱗⱋⰰ ⰺ ⰲⱏ ⰱⰵⰸⰿⰾⱏⰲⰻⰺ ⱅⱁⰳⱁ
ⱑⰴⱘⱋⰰ‧ ⱅⱑⰿⱐⰶⰵ ⰴⰰ ⱑⰽⱁ ⱀⰵ ⱄⰵⰿⱆ ⱂⱐⱄⱆ ⰿⱑⱄⱅⱁ ⱀⰰⱎⰻⰿⱐ 
ⱄⰾⱁⰲⰵⱄⰵⰿⱐ ⰴⰰⰿⱏ‧ ⰺ ⰲⰻⱀⱘ ⰺⱋⱘⱋⰻⰺⰿⱏ ⰲⰻⱀⱏⰹ‧ ⱀⰵⱂⱃⰰⰲⱐⰴⱐⱀⱁ 
ⰲⱏⰿⱑⱀⰻⱈⱁⰿⱏ ⰺⰶⰵ ⱀⰰ ⰱⱃⰰⱀⰻ ⱄⱘⱋⰻⰺⰿⱏ ⰱⰾⰰⰳⱁⰴⱆⱎⱐⱀⱏⰺⰿⱏ 
ⱌⱑⱄⰰⱃⱑ ⱀⰰⱎⰵⰳⱁ ⰱⱁⱃⱐⱌⰵⰿⱏ‧ ⱁ ⰿⰻⱃⱑ ⱀⱏⰹⱀⱑ ⰱⰵⱄⱑⰴⱁⰲⰰⱅⰻ‧ ⱁⱀⱁ 
ⰶⰵ ⱅⱏⱍⰻⱙ ⰳⰾⰰⰳⱁⰾⰵⰿⱏ‧ ⱑⰽⱁ ⰺⰶⰵ ⰽⱃⱑⱂⱐⱌⱑ ⱃⰰⱅⱆⱙⱋⰻⰺⰿⱏ ⱄⱗ‧ 
ⰿⰻⱃⰰ ⰺ ⱅⰻⱎⰻⱀⱏⰹ ⰺⱄⱂⰾⰵⱅⱁⱎⱗ ⱄⱗ ⰲⱑⱀⱐⱌⰻ‧ ⱑⰽⱁⰶⰵ ⰲⱏ 
ⱃⰰⱄⱘⰶⰴⰵⱀⰻⱑ ⱁⰱⱃⰰⰸⱑ ⰰⱋⰵ ⰳⱁⰴⱑ ⰵⱄⱅⱐ‧ ⱀⱏⰹⱀⱑ ⰿⰰⰾⰰ ⱀⱑⰽⰰⱑ 
ⰳⰾⰰⰳⱁⰾⰵⰿⱏ‧ ⰵⰾⰻⰽⱁ ⱀⰵ ⱁⱂⰵⱍⰰⰾⰻⱅⰻ ⱀⱑⰽⱏⰺⱈⱏ‧ ⱑⰽⱁ ⱀⰵⱁⰱⱆⱍⰵⱀⱁ ⰵⰶⰵ
ⱁ ⱄⰻⱈⱏ ⱄⰾⱁⰲⱁ ⱂⱁ ⱄⱃⱑⰴⱑ ⱁⱄⱅⰰⰲⰾⱐⱎⰵ‧

Ⰱⰵⰸⰿⰾⱏⰲⰻⰵ ⱆⰱⱁ ⱅⱑⰾⰵⱄⱐⱀⱁⰵ ⰵⱄⱅⱐ‧ ⱁⰱⱏⰹⱍⰰⰵⰿⱐ ⰺ 
ⱍⱆⰲⱐⱄⱅⰲⱁⰿⱐ ⱈⱘⰴⱁⰶⱐⱄⱅⰲⱁ ⰺ ⱆⱄⱅⱃⱁⰵⱀⰻⰵ‧ ⰱⰵⰸⰿⰾⱏⰲⰻⰵ ⰶⰵ 
ⰴⱆⱎⰵⰲⱐⱀⱁⰵ‧ ⱂⱁⰿⱏⰹⱄⰾⱁⰿⱏ ⱈⱘⰴⱁⰶⱐⱄⱅⰲⱁ‧ ⰺ ⱀⰵⱆⰽⱃⰰⰴⰰⰵⰿⰰ 
ⰿⱏⰹⱄⰾⱐ‧
Ⰱⰵⰸⰿⰾⱏⰲⰻⱓ ⰴⱃⱆⰳⱏ‧ ⰿⱘⰶⱐⱄⱅⰲⱐⱀⱏ ⱀⱑⰽⱏⰺ ⰺ ⱂⱃⰻⰽⱃⱘⱅⱏ 
ⱂⱁⰿⱏⰹⱄⰾⱏ‧ ⰲⱏ ⰴⰲⱐⱃⱐⱈⱏ ⱄⱃⱐⰴⱐⱍⱐⱀⱏⰺⱈⱏ ⰱⰵⰸ ⰴⱃⱑⰿⰰⱀⰻⱑ ⱄⱅⱁⱗ 
ⰺ ⱂⱃⰻⱈⱁⰴⱗⱋⱗⱗ‧ ⰺⰾⰻ ⱆⰱⰻⰲⰰⱗ ⰺⰾⰻ ⱁⱅⱏⱅⱃⱗⱄⰰⱗ‧ ⰺⰶⰵ ⰲⱏ 
ⱍⱆⰲⱐⱄⱅⰲⰻⰺ ⱄⱃⱐⰴⱐⱌⰰ ⰱⰵⰸⰿⰾⱏⰲⱐⱄⱅⰲⱆⱗⰺ‧ ⰲⱑⱄⱅⱐ ⱃⰵⱍⰵⱀⱁⰵ‧ ⰰ 
ⰺⰶⰵ ⰿⰾⰰⰴⱐⱀⱐⱌⱐ ⰺ ⰵⱋⰵ ⱄⱏⰹⱀⱏ‧ ⱄⰵⰳⱁ ⰱⰵⰸ ⰲⱑⰴⱑⱀⰻⱑ ⰺ ⰱⰵⰸ 
ⰲⱏⰽⱆⱄⰰ ⰵⱄⱅⱐ‧



Ⰱⰵⰸⰿⰾⱏⰲⱐⱀⰻⰽⱏ ⱃⰰⰸⱆⰿⱐⱀⱏ‧ ⱀⰵ ⰲⱏⱄⱅⱃⱑⰱⱆⰵⱅⱏ ⱄⰾⱁⰲⰵⱄⱏ‧ 
ⱄⰾⱁⰲⰵⱄⰵⰿⱐ ⰱⱁ ⰴⱑⰾⱐⱀⱏⰺⰿⱐ ⱂⱃⱁⱄⰲⱑⱋⰰⰵⱅⱏ ⱄⱗ‧

Ⱀⰰⱍⱗⰾⱁ ⱆⰱⱁ ⰱⰵⰸⰿⰾⱏⰲⰻⱓ‧ ⰵⰶⰵ ⱁⱅⱏⱅⱃⱗⱄⰰⱅⰻ ⰽⰾⱁⱂⱁⱅⱏⰹ‧ ⱑⰽⱁ 
ⰳⰾⱘⰱⰻⱀⱘ ⱄⱏⰿⱘⱋⰰⱙⱋⰵⰿⱏ‧ ⰽⱁⱀⱐⱌⱐ ⰶⰵ ⱅⱁⰿⱆ‧ ⰵⰶⰵ ⱀⰵ ⰱⱁⱑⱅⰻ 
ⱄⱗ ⱂⰾⰻⱋⱐ‧ ⱀⱏ ⱀⰵ ⱍⱆⰲⱐⱄⱅⰲⱁⰲⰰⱅⰻ ⱁ ⱄⰻⱈⱏ‧

Ⰺⰶⰵ ⱄⰾⱁⰲⰵⱄⰵⰿⱐ ⱀⰵ ⱂⱃⱁⰺⱄⱈⱁⰴⱗⰺ‧ ⱅⰻⱈⱏ ⰵⱄⱅⱐ‧ ⰾⱓⰱⱏⰲⰻ ⰲⱐⱄⱐ 
ⰴⱁⰿⱏ‧ ⱀⰵⱆⰴⱁⰱⱐ ⱂⱁⰴⰲⰻⰷⰰⰵⰿⱏⰺ ⰲⱏ ⱄⰾⱁⰲⱁ‧ ⱀⰵⱂⱁⰴⰲⰻⰷⰰⰵⰿⱏ ⱀⰰ 
ⱑⱃⱁⱄⱅⱐ ⰱⱏⰹⰲⰰⰵⱅⱏ‧ ⱄⱏⱂⱃⱁⱅⰻⰲⱐⱀⱁⰵ ⰶⰵ ⱂⱃⱁⱑⰲⰾⰵⱀⱁ‧
Ⰱⰵⰸⰿⰾⱏⰲⱐⱀⰻⰽⱏ ⰵⱄⱅⱐ‧ ⰺⰶⰵ ⰱⰵⱄⱅⱑⰾⰵⱄⱐⱀⱁⰵ ⰲⱏ ⱅⱑⰾⰵⱄⱐⱀⱑⰵⰿⱐ 
ⰴⱁⰿⱆ ⱆⱄⱅⰰⰲⰾⱑⱅⰻ ⰾⱓⰱⱁⱂⱐⱃⱗ ⱄⱗ‧ ⰵⰶⰵ ⱂⱃⱑⱄⰾⰰⰲⱐⱀⱑⰵ‧

Ⰱⰾⱓⰴⰵⱅⱏ ⱆⰱⱁ ⰿⱏⰹⱎⰰ‧ ⱅⱁⰳⱁ ⰾⱁⰲⰻⱅⰵⰾⱐⱀⰻⱌⰰ‧ ⰿⱏⰹⱎⰰ ⰶⰵ 
ⰿⱏⰹⱄⰾⱐⱀⰰⰵⰳⱁ‧ ⰱⰵⰸⰿⰾⱏⰲⱐⱀⰻⰽⰰ ⰿⱏⰹⱄⰾⱐ‧ ⱀⰵ ⰱⱘⰴⰻ ⱅⰻ 
ⱁⱅⱏⰿⰵⱅⱐⱀⱁ ⱂⱃⱑⰴⱏⱃⰵⱍⰵⱀⱁⰵ ⱆⰽⰰⰸⰰⱀⰻⰵ‧ ⰰⱋⰵ ⰾⰻ ⱀⰻ‧ ⱀⰵⱆ 
ⰱⰵⰸⰿⰾⱏⰲⰻⱑ ⱂⱁⰸⱀⰰⰾⱏ ⰵⱄⰻ‧

Ⱀⰵ ⱅⰰⰽⱁ ⰺⱀⱁⰽⱏ‧ ⱑⰽⱁⰶⰵ ⰺⱀⱁⰽⱏ ⰺⱀⱁⰽⱆⰵⰿⱆ‧ ⰺⱀⱁⰽⱏⰺ‧ ⱅⱃⱑⰸⰲⰵⱀⰻⱑ 
ⰿⱏⱀⱁⰳⰰ ⰺ ⱀⰵⱂⰰⱃⱗⱋⰰ ⱆⰿⰰ ⱅⱃⱑⰱⱆⰵⱅⱏ‧ ⱂⱃⱐⰲⱆⰵⰿⱆ ⱆⰱⱁ‧ 
ⰿⱏⱀⱁⰶⰻⱌⰵⱙ ⱂⱁⰿⱁⰶⰵ ⰴⱃⱆⰳⱏⰺ‧ ⰲⱏⱅⱁⱃⱆⰵⰿⱆ ⰶⰵ‧ 
ⱄⱏⱂⱁⱄⱂⱑⱎⱐⱄⱅⰲⱁⰲⰰ ⰰⱀⱏⰼⰵⰾⱏ‧

Ⱆⰿⱐⱀⱏⰹⱗ ⱄⰻⰾⱏⰹ ⱄⱏⱄⰾⱆⰶⱗⱅⱏ ⰺ ⰲⱏⰿⱑⱋⰰⱙⱅⱏ ⱄⱗ ⰲⱏ 
ⰴⱆⱎⰵⰲⱐⱀⱑⰵⰿⱐ ⰱⰵⰸⰿⰾⱏⰲⱐⱀⰻⱌⱑ‧ ⱄⱏⱂⱃⱁⱅⰻⰲⱐⱀⱁⰵ ⰶⰵ ⱂⱁⰿⰾⱏⱍⱘ 
ⱅⰻ‧
Ⰴⱁⰳⰿⰰⱅⱁⰿⱏ ⰳⰾⱘⰱⰻⱀⰰ ⰳⰾⱘⰱⱁⰽⰰ‧ ⱆⰿⱏ ⰶⰵ ⰱⰵⰸⰿⰾⱏⰲⱐⱀⰻⰽⰰ 
ⰲⱏⱄⰽⰰⱍⰵⱅⱏ ⱀⰵⰱⰵⰸⰱⱑⰴⱐⱀⱁ ⰲⱏ ⱀⰻⱈⱏ‧

Ⱀⰵⰱⰵⰸⰱⰾⰰⰸⱀⱐⱀⱁ ⰲⱏ ⱁⰴⰵⰶⰴⰻ ⱀⱏⰹⱃⱑⱅⰻ‧ ⱀⰻⰶⰵ ⱄⱅⱃⰰⱄⱅⱐ 
ⰺⰿⱘⱋⱆⰵⰿⱆ ⰱⱁⰳⱁⱄⰾⱁⰲⰻⱑ ⰽⰰⱄⰰⱅⰻ ⱄⱗ‧

Ⰽⰾⱑⱅⱏ ⱆⰱⱁ ⰱⰵⰸⰿⰾⱐⰲⱐⱀⰻⰽⱆ‧ ⱁⰳⱃⰰⰶⰴⰵⱀⰻⰵ ⱅⱑⰾⰵⱄⱐⱀⱁⰵ‧ ⰲⱏⱀⱘⱅⱃⰻ
ⰺⰿⱘⱋⰻ ⰴⱁⰿⱏ ⱃⰰⰸⱆⰿⰰ‧

Ⰺⰶⰵ ⰴⱆⱎⰵⰲⱐⱀⱁⱙ ⱄⱅⱃⰰⱄⱅⰻⱙ ⱀⰵⰴⱘⰳⱆⱗⰺ ⰺ ⰱⰵⰸⰿⰾⱏⰲⰻⰵ 
ⱀⰰⱍⰻⱀⰰⱗ‧ ⱂⱁⰴⱁⰱⱐⱀⱏ ⰵⱄⱅⱐ ⰺⰶⰵ ⰲⱏ ⱂⱘⱍⰻⱀⱘ ⰺⱄ ⰽⱁⱃⰰⰱⰾⱑ 
ⰺⱄⰽⱁⱍⰻⰲⱏⱎⱆⰵⰿⱆ ⰺ ⱀⰰ ⰴⱏⱄⱌⱑ ⱀⰰ ⰸⰵⰿⰾⱙ ⰱⰵⰸⰱⱑⰴⱐⱀⱁ ⰺⰸⰻⱅⰻ 
ⰿⱐⱀⱗⱋⱆ ⱄⱗ‧



Ⰵⰾⰻⱌⰻ ⱄⱏ ⰽⰰⰾⱁⰿⱐ ⰱⱁⱃⱗⱅⱏ ⱄⱗ‧ ⱄⰻⰿⱏ ⰲⱏ ⰲⱃⱑⰿⱗ ⱄⰲⱁⰵ 
ⰱⰵⰸⰿⰾⱏⰲⰻⰵ ⱄⱏⱂⱃⰻⱈⱁⰴⰻⱅⱏ‧ ⰰⱋⰵ ⰺ ⱀⰰⱄⱅⰰⰲⰾⱑⱙⱋⰰⰵⰳⱁ ⰺⰿⱘⱅⱏ‧ 
ⱆⰵⰴⰻⱀⰵⱀⱁⰵ ⰱⱁ‧ ⰰⱀⱏⰼⰵⰾⱐⱄⰽⱏⰹⱗ ⰽⱃⱑⱂⱁⱄⱅⰻ ⱅⱃⱑⰱⱆⰵⱅⱏ‧ ⰿⱐⱀⱑ 
ⱄⰾⱁⰲⱁ‧ ⱁ ⱂⱁⰺⱄⱅⰻⱀⱑ ⰱⰵⰸⰿⰾⱏⰲⱐⱀⰻⱌⱑⱈⱏ ⱅⱑⰾⱁⰿⱐ ⰺ ⰴⱆⱈⱁⰿⱐ‧

Ⰱⰵⰸⰿⰾⱏⰲⱐⱀⰻⰽⱏ ⱃⰰⰸⰾⱑⱀⰻⰲⱏ ⱄⱗ‧ ⰲⱏⰸⰳⰾⰰⰳⱁⰾⰵⱅⱏ ⰾⱏⰶⱐⱀⰰⱑ‧ 
ⱍⰾⱁⰲⱑⰽⱏⰹ ⱅⱁⰿⱆ ⱁⱅⱏ ⰱⰵⰸⰿⰾⱏⰲⰻⱑ ⱂⱃⱑⱄⱅⰰⱅⰻ ⱂⱃⰻⱅⱏⱍⰰⰿⰻ 
ⱂⱁⱀⱘⰶⰴⰰⱗ‧ ⱁⱄⱅⰰⰲⰻⰲⱏ ⰽⰵⰾⰻⱙ‧ ⰲⰻⱀⱁⰲⱐⱀⱏⰹ ⱅⰲⱁⱃⰻⱅⱏ ⰱⱑⱄⱏⰹ‧ 
ⰸⰰⰱⱏⰹⰲⱏ ⰶⰵ ⱄⰰⰿⱏ ⱄⰵⰱⱑ ⰱⱑⱄⱏ ⰱⱏⰹⰲⱏ‧

Ⰲⰻⰴⱑⱈⱏ ⰱⰵⰸⰿⰾⱏⰲⱐⱄⱅⰲⱁⰲⰰⰲⱏⱎⱗⱗ‧ ⰺ ⱂⰰⰾⱗⱋⰵⰵ ⱅⱑⱈⱏ ⰽⱏ 
ⰱⱁⰳⱆ ⰶⰵⰾⰰⱀⰻⰵ‧ ⰱⰵⰸⰿⰾⱏⰲⰻⱑ ⱃⰰⰴⰻ ⱀⰵⰺⱄⱂⰾⱏⱀⱑⰵⰿⱑ 
ⰺⱄⱂⰾⱏⱀⰻⰲⱏⱎⱗ‧ ⰺ ⱁⰳⱀⱐ ⱁⰳⱀⰵⰿⱐ ⰺ ⰶⰵⰾⰰⱀⰻⰵⰿⱐ ⰶⰵⰾⰰⱀⰻⰵ‧ ⰺ 
ⰾⱓⰱⱏⰲⱐ ⰾⱓⰱⱏⰲⰻⱙ ⱃⱁⰴⰻⰲⱏⱎⱗ‧
Ⰱⰵⰸⰿⰾⱏⰲⱐⱀⰻⰽⱏ ⰵⱄⱅⱐ‧ ⱁⰱⱃⰰⰸⱏ ⰰⱀⱏⰼⰵⰾⱁⰲⱏ ⰸⰵⰿⱐⱀⱏⰺ‧ ⱈⰰⱃⱅⰻⰵⱙ
ⰾⱓⰱⱏⰲⰵ ⰺ ⱅⱏⱋⰰⱀⰻⱑ ⱂⰻⱄⰿⰵⱀⱏⰹ‧ ⱄⰲⱁⱙ ⰴⱆⱎⱘ ⰿⱁⰾⰻⱅⰲⱁⱙ 
ⱃⰰⰸⰾⱑⱀⰵⱀⰻⱑ ⰺ ⱂⱃⱑⱀⰵⰿⰰⰳⰰⱀⰻⱑ ⱄⰲⱁⰱⱁⰴⰻⰲⱏ‧
Ⰱⰵⰸⰿⰾⱏⰲⱐⱀⰻⰽⱏ ⰵⱄⱅⱐ‧ ⰲⱏⰸⱏⱂⰻⰲⱏⰺ ⱑⰲⱑ‧ ⰳⱁⱅⱁⰲⱁ ⱄⱃⱐⰴⱐⱌⰵ ⰿⱁⰵ
ⰱⱁⰶⰵ‧
Ⰱⰵⰸⰿⰾⱏⰲⱐⱀⰻⰽⱏ ⰵⱄⱅⱐ ⱁⱀⱏ ⱃⰵⰽⱏⰺ‧ ⰰⰸⱏ ⱄⱏⱂⰾⱙ ⰰ ⱄⱃⱐⰴⱐⱌⰵ ⰿⱁⰵ 
ⰱⱏⰴⰻⱅⱏ‧
Ⰸⰰⱅⰲⰰⱃⱑⰺ ⱆⰱⱁ ⰴⰲⱐⱃⱐ ⰽⰵⰾⰻⰺ‧ ⱅⱑⰾⰵⱄⰻ‧ ⰺ ⰴⰲⱐⱃⱐ ⱗⰸⱏⰹⱍⱐⱀⱘⱙ
ⰲⱑⱋⰰⱀⰻⰵⰿⱏ‧ ⰺ ⰲⱏⱀⱘⱅⱃⱐⱀⱘⱙ ⰴⰲⱐⱃⱐ‧ ⰴⱆⱈⱁⰿⱏ‧

Ⱅⰻⱎⰻⱀⰰ ⱆⰱⱁ ⰺ ⱂⱁⰾⱆⰴⱐⱀⱐⱀⱁⰵ ⱄⰾⱏⱀⱐⱌⰵ‧ ⱅⱃⱐⱂⱑⱀⰻⰵ ⰽⱁⱃⰰⰱⱐⱀⰻⰽⰰ 
ⱁⰱⰾⰻⱍⰻ‧ ⱀⰵⰺⰿⱑⱀⰻⰵ ⰶⰵ ⱂⱁⱅⱃⱑⰱⰰⰿⱏ‧ ⱅⱃⱐⱂⱑⱀⰻⰵ ⰱⰵⰸⰿⰾⱏⰲⱐⱀⰻⰽⰰ 
ⱂⱁⰽⰰⰸⰰ‧ ⱁⰲⱏ ⰱⱁ ⰿⰰⰾⱁⰴⱆⱎⱐⱄⱅⰲⱆⱗ‧ ⱂⱁⱀⱏⰹⱃⱑⰵⱅⱏ ⰲⱏ ⰲⱁⰴⱏⰹ‧ 
ⱁⰲⱏ ⰶⰵ ⱆⱀⱏⰹⰲⰰⱗ‧ ⱄⱏⰿⱑⱎⰰⰵⱅⱏ ⱄⱗ ⱄⱏ ⰿⱏⱀⱁⰶⱐⱄⱅⰲⱏⰹ‧
Ⱀⰵ ⰱⱁⰺ ⱄⱗ ⰽⰾⱁⱂⱁⱅⱐⱀⱏⰺⱈⱏ ⰺⰳⱃⱏ‧ ⱄⱅⱃⰰⱈⱁⰲⰰⱀⰻⱑ ⰱⱁ ⱂⰾⰰⱍⱐ ⱀⰵ 
ⰲⱑⱄⱅⱐ ⱀⰻ ⱂⰾⰰⱎⰻⱅⱏ ⱄⱗ‧
Ⰺⱈⱏ ⰶⰵ ⱆⰿⱏ ⱀⰰⰲⱏⰹⰽⱀⱘ ⰲⱏ ⰺⱄⱅⰻⱀⱘ ⰿⱁⰾⰻⱅⰻ ⱄⱗ‧ ⱄⰻⰺ ⱁ 
ⰳⱁⱄⱂⱁⰴⰻ ⱂⱃⱑⰴⱏ ⱀⰻⰿⱐ ⰳⰾⰰⰳⱁⰾⱙⱅⱏ ⱑⰽⱁⰶⰵ ⰽⱏ ⱆⱈⱆ ⱌⱑⱄⰰⱃⰵⰲⱆ‧ ⰰ
ⰺⱈⱏ ⰶⰵ ⱆⱄⱅⰰ ⰿⱁⰾⱗⱅⱏ ⱄⱗ‧ ⱄⰻⰺ ⰺⰶⰵ ⱂⱃⱑⰴⱏ ⰲⱐⱄⱑⰿⱐ 
ⱄⰻⱀⱏⰽⰾⰻⱅⱁⰿⱐ ⱂⱃⰻⱂⰰⰴⰰⱙⱋⰻⰺⰿⱏ ⰵⰿⱆ ⱆⱂⱁⰴⱁⰱⰻⱎⱗ ⱄⱗ‧ ⰵⰾⰻⱌⰻ 
ⰶⰵ ⰲⱏ ⰿⰻⱃⱑ ⰶⰻⰲⱘⱅⱏ‧ ⱄⰻⰺ ⱂⱁⱄⱃⱑⰴⱑ ⱂⰾⰻⱋⰰ ⰲⱐⱄⰵⰳⱁ ⰺ ⱀⰰⱃⱁⰴⰰ 
ⱌⱑⱄⰰⱃⱑ ⰿⱁⰾⱙⱅⱏ‧ ⰰⱋⰵ ⱈⱏⰹⱅⱃⱁⱄⱅⱐ ⱈⱘⰴⱁⰶⱐⱀⱑ ⱀⰰⰲⱏⰹⰽⰾⱏ ⰵⱄⰻ‧ 
ⱀⰵ ⱀⰵⰲⱑⱄⰻ ⰳⰾⰰⰳⱁⰾⰵⰿⱁⰵ‧
Ⱄⱑⰴⱗ ⱀⰰ ⰲⱏⰹⱄⱁⱅⱑ ⰱⰾⱓⰴⰻ‧ ⰰⱋⰵ ⱆⰱⱁ ⰺ ⱄⱏⰲⱑⱄⰻ‧ ⰺ ⱅⱁⰳⰴⰰ 
ⱆⰸⱐⱃⰻⱎⰻ ⰽⰰⰽⱁ ⰺ ⰽⱁⰳⰴⰰ ⰺ ⱁⱅⱏⰽⱘⰴⱆ ⰺ ⰽⱁⰾⰻⱌⰻ ⰺ ⰽⱁⱅⱁⱃⰻⰺ ⱅⰰⱅⰻⰵ
ⰲⱏⱀⰻⱅⰻ ⰺ ⱆⰽⱃⰰⱄⱅⰻ ⰳⱃⱁⰸⰴⰻⰵ ⰳⱃⱗⰴⱘⱅⱏ‧



Ⱆⱅⱃⱆⰴⰻⰲⱏ ⱄⱗ ⱄⱅⱃⰰⰶⱐ‧ ⰲⱏⱄⱅⰰⰲⱏ ⱂⱁⰿⱁⰾⰻⱅⱏ ⱄⱗ‧ ⰺ ⱂⰰⰽⱏⰹ 
ⱄⱑⰴⱏ‧ ⱂⱃⱐⰲⰰⰵⰳⱁ ⰴⱑⰾⰰⱀⰻⱑ ⰽⱃⱑⱂⱏⱌⱑ ⰴⱃⱐⰶⰻⱅⱏ ⱄⱗ‧
Ⱈⱁⱅⱑⰰⱎⰵ ⱀⱑⰽⱏⱅⱁ ⱁ ⱄⰻⱈⱏ ⰲⱏ ⰺⱄⰽⱆⱄⱑ ⰱⱏⰹⰲⱏ‧ ⱂⱁ ⱅⱏⱀⱏⰽⱆ ⰺ 
ⱁⱂⰰⱄⱐⱀⱑ ⱃⰵⱋⰻ‧ ⱀⱏ ⱆⰱⱁⱑ ⱄⱗ‧ ⰴⰰ ⱀⰵ ⰽⰰⰽⱁ ⰺ ⰴⱑⰾⰰⱅⰵⰾⱐⰿⱏ 
ⱃⰰⰸⰾⱑⱀⰵⱀⰻⰵ ⱄⱏⱅⰲⱁⱃⰻⱅⱏ‧ ⰺ ⱂⱃⱁⰺⰸⰲⱁⰾⱑⱙⱋⰻⰺⰿⱐ ⱎⱆⰿⱁⰿⱐ 
ⱄⰾⱁⰲⰵⱄⱏ ⱁⱅⱏⰶⰵⱀⰵⱅⱏ‧
Ⰺⰶⰵ ⱁ ⰱⰵⰸⰿⰾⱏⰲⰻⰺ ⱂⱁ ⱅⱏⱀⱏⰽⱆ ⰺ ⱃⰰⰸⱆⰿⱐⱀⱁ ⰺⱄⱂⱁⰲⱑⰴⱆⱗⰺ‧ 
ⰲⱏⰸⰴⰲⰻⰶⰵ ⱀⰰ ⱄⱗ ⰱⱑⱄⱏⰹ‧ ⱀⰻⰽⱏⱅⱁⰶⰵ ⰱⱁ ⰺⱀⱏ ⱅⱑⱈⱏ 
ⰱⰵⱄⱅⱆⰴⱐⱄⱅⰲⰰ ⱁⰱⰾⰻⱍⰻⱅⰻ ⰿⱁⰶⰵⱅⱏ‧
Ⰺⰶⰵ ⰱⰵⰸⰿⰾⱏⰲⰻⰵ ⰴⱁⱄⱅⰻⰳⱀⱘⰲⱏⰺ‧ ⱆⰲⱑⰴⱑ ⰳⰾⱘⰱⰻⱀⱘ ⱅⰰⰺⱀⱏ‧ 
ⱀⰵ ⱂⱃⰻⰴⰵ ⰶⰵ ⰲⱏ ⱄⰻⰵ‧ ⰰⱋⰵ ⱀⰵ ⱂⱃⱑⰶⰴⰵ ⰲⰾⱏⱀⰰⰿⱏ ⰲⱏⰸⰿⱘⱋⰵⱀⰻⱑ
ⰺ ⰴⱆⱈⱁⰿⱏ ⰲⱑⱅⱃⱏⰹ ⰺ ⰲⰻⰴⱑ ⰺ ⱄⰾⱏⰹⱎⰰ‧ ⰵⰴⰰ ⰺ ⱁⰽⱃⱁⱂⰻ ⱄⱗ‧ 
ⰺⰸⰲⱑⱄⱅⰲⱆⰵⱅⱏ ⱃⰵⱍⰵⱀⱁⰵ Ⱂⰰⰲⱐⰾⱏ‧ ⰰⱋⰵ ⰱⱁ ⱀⰵ ⰱⰻ ⰲⱏ ⱃⰰⰺ ⱑⰽⱁ ⰲⱏ
ⰱⰵⰸⰿⰾⱏⰲⰻⰵ ⰲⱏⱄⱈⱏⰹⱋⰵⱀⱏ ⰱⱏⰹⰾⱏ‧ ⱀⰵ ⰱⰻ ⱀⰵⰺⰸⱃⰵⱍⰵⱀⱏⰹⱗ 
ⰳⰾⰰⰳⱁⰾⱏⰹ ⱄⰾⱏⰹⱎⰰⱅⰻ ⰿⱁⰳⰾⱏ‧

Ⰱⰵⰸⰿⰾⱏⰲⰻⱑ ⱆⱈⱁ‧ ⱂⱃⰻⰺⰿⰵⱅⱏ ⱁⱅⱏ ⰱⱁⰳⰰ ⰺⰸⱃⱗⰴⱐⱀⰰⱑ‧ ⱅⱑⰿⱐⰶⰵ 
ⰺ ⰲⱏ Ⰺⱁⰲⱑ ⱅⱁ ⱂⱃⱑⰿⱘⰴⱃⱁⰵ ⰳⰾⰰⰳⱁⰾⰰⰰⱎⰵ‧ ⱆⰱⱁ ⱀⰵ ⱂⱃⰻⰺⰿⰵⱅⱏ ⰾⰻ
ⰿⰻ ⱆⱈⱁ ⰺⰸⱃⱗⰴⱐⱀⰰⱑ ⱁⱅⱏ ⱀⰵⰳⱁ‧
Ⰱⰵⰸⰿⰾⱏⰲⱐⱀⰻⰽⱏ ⰵⱄⱅⱐ‧ ⰺⰶⰵ ⱄⰻⱌⰵ ⰲⱐⱄⱑⱈⱏ ⰱⱑⰳⰰⱗⰺ ⰱⰵⰸ 
ⱀⰵⱀⰰⰲⰻⱄⱅⰻ‧ ⱑⰽⱁⰶⰵ ⰺⱀⱏ ⱂⱃⰻⱅⰻⱍⱗ ⱆⱄⱃⱐⰴⱐⱀⱁ‧ ⱁⱅⱏ ⱅⱃⱏⰶⰵⱀⰻⱑ 
ⱄⰾⰰⰴⱁⱄⱅⰻ ⰱⱁⰶⰻⱗ ⱂⱃⰻⱗⱅⰻ ⱀⰵ ⱈⱁⱅⱗ‧
Ⱎⱐⰴⱏ ⱃⰰⱄⱅⱁⱍⰻ ⰺⰿⱑⱀⰻⱑ ⱄⰲⱁⱑ ⰲⱏⱄⰽⱁⱃⱑ‧ ⰵⰶⰵ ⰱⱁ ⱂⱃⱁⰴⰰⰶⰴⱐ‧ 
ⰽⱏⱄⱀⱑⱀⰻⱑ ⰵⱄⱅⱐ‧ ⰺ ⰴⰰⰶⰴⱐ ⱆⰱⱁⰳⱏⰺⰿⱏ ⰺⱀⱁⰽⱁⰿⱏ‧ ⱑⰽⱁ ⰴⰰ ⱅⰻⰺ 
ⰿⱁⰾⰻⱅⰲⱁⱙ ⰽⱏ ⰱⰵⰸⰿⰾⱏⰲⰻⱓ ⱄⱏⱅⰵⰽⱘⱅⱏ ⱄⱗ‧ ⰺ ⰲⱏⰸⱐⰿⰻ ⰽⱃⱐⱄⱅⱐ
ⱄⰲⱁⰺ ⱂⱁⱄⰾⱆⱎⰰⱀⰻⰵⰿⱐ ⱅⱁⰳⱁ ⱀⱁⱄⱗ‧ ⰺ ⱅⱗⰳⱁⱅⱘ ⱁⱅⱏⱄⱑⱍⰵⱀⰻⱑ 
ⱄⰲⱁⰵⱗ ⰲⱁⰾⱗ ⰽⱃⱑⱂⱏⱌⱑ ⱅⱃⱐⱂⱗ‧ ⰺ ⰳⱃⱗⰴⰻ ⱂⱃⱁⱍⰵⰵ ⱂⱁⱄⰾⱑⰴⱆⰺ ⰿⰻ
ⰽⱏ ⱄⱏⰲⱏⰽⱆⱂⰾⰵⱀⰻⱓ ⰱⰾⰰⰶⰵⱀⰰⰵⰳⱁ ⰱⰵⰸⰿⰾⱏⰲⰻⱑ‧ ⰺ ⱀⰰⱆⱍⱘ ⱅⱗ 
ⱆⰿⱐⱀⱏⰺⱈⱏ ⱄⰻⰾⱏ ⰲⰻⰴⰻⰿⱁⰵ ⰴⱑⰾⰰⱀⰻⰵ ⰺ ⰶⰻⱅⰵⰾⱐⱄⱅⰲⱁ‧
Ⱀⰵ ⱀⰰⱄⱏⰹⱅⱗⱅⱏ ⱄⱗ ⱅⱏⰹⱗ ⰲⱏ ⰲⱑⰽⱏⰹ ⰲⱑⰽⱁⰿⱏ ⱈⰲⰰⰾⱗⱋⰵ 
ⱅⰲⱁⱃⱐⱌⰰ‧ ⱀⰻ ⰺⰶⰵ ⱀⰰ ⱀⰵⰱⱁ ⰱⰵⰸⰿⰾⱏⰲⰻⱑ ⰲⱏⱎⱐⰴⱏⰺ ⰲⱏⱄⱂⱑⰲⰰⱗ 
ⱄⱏⰸⱐⰴⰰⰲⱏⱎⰰⰵⰳⱁ‧

Ⱀⰵ ⱂⱁⱂⰵⰽⱘⱅⱏ ⱄⱗ ⱁ ⰲⰵⱋⰻ ⱀⰵⰲⰵⱋⱐⱄⱅⰲⱐⱀⰻⰺ‧ ⱀⰻⰶⰵ ⱁ ⱂⰻⱋⰻ ⰺⰶⰵ 
ⰲⱏ ⰲⰵⱋⰻ ⰱⰵⰸⰲⰵⱋⱐⱀⰻⰺ‧
Ⱀⰵ ⱁⱋⱆⱅⱗⱅⱏ ⱂⱃⱐⰲⰻⰺ ⱄⱏⱀⱑⰴⰻ‧ ⱀⰻⰶⰵ ⱄⱏⰲⱗⰶⱘⱅⱏ ⱄⱗ 
ⰲⱏⱅⱁⱃⰻⰺ ⰾⱓⰱⱏⰲⰰⰿⱏ‧

Ⱀⰵ ⱂⱁⱂⰵⰽⱘⱅⱏ ⱄⱗ ⱁⱀⰻ ⱁ ⱄⱏⱅⱗⰶⰰⱀⰻⰺⱈⱏ ⰺ ⰺⰿⱑⱀⰻⰺⱈⱏ‧ ⱀⰻⰶⰵ 
ⱄⰻⰺ ⱁ ⱁⰸⱏⰾⱁⰱⰾⰵⱀⰻⰺ ⰴⱆⱈⱏ‧



Ⱀⱑⱄⱅⱐ ⰳⱁⱃⱐⱀⰻⰺⰿⱏ ⰶⰵⰾⰰⱀⰻⰵ ⰲⰻⰴⰻⰿⱏⰹⱗ ⱅⰲⰰⱃⰻ‧ ⱀⰻ 
ⰴⱁⰾⱐⱀⰻⰺⰿⱏ ⰳⱁⱃⱐⱀⰻⰺⰿⱏ ⰶⰵⰾⰰⱀⰻⰵ ⱍⱆⰲⱐⱄⱅⰲⱐⱀⰰⰵⰳⱁ ⰸⱐⱃⱑⱀⰻⱑ‧
Ⱀⰻⰽⱁⰳⰴⰰⰶⰵ ⱂⱃⱑⱄⱅⰰⱀⱘⱅⱏ ⰾⱓⰱⱏⰲⰻⱙ‧ ⱂⱃⱑⱄⱂⱑⰲⰰⱙⱋⰵ ⱁⱀⰻ‧ ⱀⰻⰶⰵ
ⱄⰻⰺ ⱀⰰ ⰲⱐⱄⱑⰽⱏ ⰴⱐⱀⱐ ⱁⱀⱑⰿⱏ ⱃⰵⱅⱗⱋⰵ ⱄⱗ‧
Ⱀⰵⱀⰵⰲⱑⰴⱁⰿⱁ ⰲⱏ ⱁⱀⱑⱈⱏ ⱂⱃⱑⱄⱂⱑⱑⱀⰻⱑ ⰱⱁⰳⰰⱅⱐⱄⱅⰲⱁ‧ ⱀⰻⰶⰵ ⰲⱏ 
ⱄⰻⱈⱏ ⰲⱏⱄⱈⱁⰶⰴⰵⱀⰻⱑ ⰶⰵⰾⰰⱀⰻⰵ‧ ⱀⰵ ⱄⱅⰰⱀⱘⱅⱏ ⰴⱁⱀⰵⰾⰻⰶⰵ 
ⱄⰵⱃⰰⱇⰻⰿⱏⰹ ⰴⱁⱄⱅⰻⰳⱀⱘⱅⱏ‧ ⱀⰻⰶⰵ ⱂⱃⱑⱄⱅⰰⱀⱘⱅⱏ ⰴⱁⱀⱐⰴⰵⰶⰵ 
ⰰⱀⱏⰼⰵⰾⰻ ⰱⱘⰴⱘⱅⱏ‧ ⰱⰾⰰⰶⰵⱀⱏ ⱀⰰⰴⱑⱗⰺ ⱄⱗ‧ ⱅⱃⱐⰱⰾⰰⰶⰵⱀⱏ 
ⱈⱁⱅⱗⰺ‧ ⰰⱀⱏⰼⰵⰾⱏ ⰴⱁⱄⱅⰻⰳⱀⱘⰲⱏⰺ‧


